
BIOLOGIK AKTIVLARNI HAQQONIY QIYMATDA 
BAHOLASHNING KO‘P OMILLI MODELI VA 
ULARNI BUXGALTERIYA HISOBIDA AKS 
ETTIRISH MASALALARI
Axmetova S. S. 
Toshkent davlat iqtisodiyot universiteti mustaqil izlanuvchisi

Annotatsiya. Maqolada biologik aktivlarni haqqoniy qiymatda baholashning nazariy va amaliy masalalari 
tadqiq etilgan. IAS 41 «Qishloq xo‘jaligi» buxgalteriya hisobining xalqaro standarti talablari asosida bozor 
narxlari, biologik transformatsiya darajasi, mahsuldorlik ko‘rsatkichlari va kutilayotgan iqtisodiy manfaatlarni 
birgalikda hisobga oluvchi ko‘p omilli baholash modeli asoslangan. Shuningdek, biologik aktivlar hisobini tashkil 
etish maqsadida yangi ishchi hisobvaraqlar tizimi hamda ularni hisob siyosatida aks ettirish tartibi taklif etilib, 
moliyaviy hisobot ma’lumotlarining aniqligi, shaffofligi va ishonchliligini oshirish yo‘llari ko‘rsatilgan.

Kalit so‘zlar: biologik aktivlar, haqqoniy qiymat, biologik transformatsiya, ko‘p omilli model, hisob siyosati, 
ishchi hisobvaraqlar, moliyaviy hisobot, IAS 41.

Abstract. The paper examines the theoretical and practical issues of measuring biological assets at fair 
value. Based on the requirements of IAS 41 “Agriculture,” a multi-factor valuation model is substantiated that 
jointly accounts for market prices, the degree of biological transformation, productivity indicators, and expected 
economic benefits. A system of new working accounts and the procedure for reflecting them in the accounting 
policy are proposed to improve the accuracy, transparency, and reliability of financial reporting data.

Keywords: biological assets, fair value, biological transformation, multi-factor model, accounting policy, 
working accounts, financial statements, IAS 41.

Аннотация. В статье исследованы теоретические и практические вопросы оценки биологических 
активов по справедливой стоимости. На основе требований МСФО (IAS) 41 «Сельское хозяйство» 
обоснована многофакторная модель оценки, учитывающая рыночные цены, степень биологической 
трансформации, показатели продуктивности и ожидаемые экономические выгоды. Предложена система 
новых рабочих счетов для организации учёта биологических активов и порядок их отражения в учётной 
политике, что способствует повышению точности, прозрачности и достоверности данных финансовой 
отчётности.

Ключевые слова: биологические активы, справедливая стоимость, биологическая трансформация, 
многофакторная модель, учётная политика, рабочие счета, финансовая отчётность, МСФО (IAS) 41.

K I R I S H
Agrar sektor O‘zbekiston iqtisodiyotining strategik tarmoqlaridan biri bo‘lib, uning resurs salohiyati tarkibida 

biologik aktivlar — chorva mollari, qishloq xo‘jaligi ekinlari va ko‘p yillik daraxtzorlar muhim o‘rin tutadi. Moliyaviy 
hisob tizimini xalqaro talablarga muvofiq isloh qilish borasidagi ustuvor vazifalar O‘zbekiston Respublikasi 
Prezidentining PQ-282-son qarorida belgilangan [1]. Shuningdek, O‘zbekiston Respublikasi Prezidentining 
2022-yil 28-yanvardagi PF-60-son «2022–2026-yillarga mo‘ljallangan Yangi O‘zbekistonning taraqqiyot 
strategiyasi to‘g‘risida»gi Farmonida milliy iqtisodiyotni rivojlantirish va iqtisodiy islohotlarni izchil davom ettirish 
vazifalari belgilangan [2].

Xalqaro amaliyotda biologik aktivlarni hisobga olish tartibi IAS 41 «Qishloq xo‘jaligi» standarti bilan tartibga 
solinadi [3]. Standartda biologik aktiv «tirik hayvon yoki o‘simlik» sifatida ta’riflanib, ularni sotish xarajatlari 
chegirilgan haqqoniy qiymat bo‘yicha baholash tamoyili belgilangan. Biroq haqqoniy qiymatni aniqlashda 
yondashuvlarning subyektivligi, faol bozorlarning yetarli rivojlanmaganligi va biologik transformatsiya ta’sirini 
to‘liq hisobga olishdagi qiyinchiliklar milliy amaliyotda muayyan muammolarni saqlab qolmoqda. Mazkur omillar 
biologik aktivlar hisobini yanada takomillashtirishni dolzarb qilib qo‘yadi.

1. Biologik aktivlarning iqtisodiy mohiyati va tasniflanishi

Biologik aktiv tushunchasiga berilgan ta’riflarni umumlashtirgan holda quyidagi mualliflik yondashuvi 
shakllantirildi: «Biologik aktivlar — biologik xususiyatlarni o‘zida aks ettirgan, biotransformatsiya jarayonida 
qo‘shimcha biologik aktivlarni olish hamda qishloq xo‘jaligi mahsulotlarini ishlab chiqarish, almashtirish, ijaraga 
berish va sotish yo‘li bilan kelgusida iqtisodiy foyda olinadigan hayvonlar hamda o‘simliklardir, ularni baholash 
va nazorat qilish imkoniyati mavjud». Biologik aktivlarning o‘ziga xos jihati — ular biologik transformatsiya 
jarayonida sifat va miqdor jihatdan o‘zgarib borishidir. Bu jarayon o‘sish, ko‘payish va mahsulot berish bilan bir 
qatorda degeneratsiyani, ya’ni aktiv miqdorining kamayishi yoki sifatining yomonlashishini ham qamrab oladi 
(1-jadval).

1-jadval
Biologik transformatsiya jarayonining tarkibiy elementlari1

T/r Jarayon nomi Mazmuni
1 Oʻsish jarayoni biologik aktivlar miqdorini oshirish yoki sifatini yaxshilash
2 Degeneratsiya biologik aktivlar miqdorining kamayishi yoki sifatining yomonlashishi
3 Ishlab chiqarish qishloq xoʻjaligi mahsulotlarini olish
4 Koʻpayish yangi biologik aktivlarni olish

IAS 41 standartiga muvofiq, biologik aktivlar maqsadi va foydalanish muddatiga ko‘ra iste’molga 
mo‘ljallangan va hosildor (mahsuldor), shuningdek, yetilgan va yetilmagan guruhlarga ajratiladi [3]. Milliy hisob 
amaliyotida biologik aktivlar alohida tarkiblangan holda ajratilmagan bo‘lib, ular asosiy vositalar (ishchi va 
mahsuldor hayvonlar, ko‘p yillik o‘simliklar) hamda tovar-moddiy zaxiralar (o‘stirishdagi va boquvdagi hayvonlar) 
tarkibida hisobga olinadi. Fikrimizcha, biologik aktivlarni ularning biznes jarayonlaridagi harakati bo‘yicha uzoq 
muddatli va joriy biologik aktivlarga ajratib, buxgalteriya hisobi obyekti hamda moliyaviy hisobot elementi sifatida 
turkumlash maqsadga muvofiq. Bunday tasnif biologik aktivlar to‘g‘risidagi hisob axborotlarining batafsilligi, 
xolisligi va ishonchliligini oshirishga xizmat qiladi.

2. Haqqoniy qiymatda baholashning ko‘p omilli modeli
Xalqaro tajribada tarixiy qiymatdan haqqoniy qiymatga o‘tish masalasi keng muhokama qilinadigan 

yo‘nalishlardan biri hisoblanadi. An’anaviy baholash usuli, asosan, bozor narxlariga tayanganligi sababli 
biologik aktivlarda yuz beradigan biologik o‘zgarishlar va kelgusida olinishi kutilayotgan iqtisodiy manfaatlarni 
har doim ham to‘liq aks ettirmasligi mumkin. Xitoylik tadqiqotchi Wencun Shu chorvachilikda biologik aktivlarni 
o‘lchashning maxsus modelini ishlab chiqib, haqqoniy qiymat bo‘yicha baholanadigan sof foiz o‘zgarishining 
eng katta ahamiyatga ega ekanligini asoslagan. Ushbu yondashuvlarni rivojlantirgan holda biologik aktivlarni 
haqqoniy qiymatda baholashning to‘rt omilga asoslangan modeli taklif etiladi (2-jadval).

2-jadval
Biologik aktivlarni baholashga taʼsir etuvchi omillar va ularning ulushi2

№ Omillar Mazmuni va baholashga taʼsiri Ulushi, %

1 Bozor narxlari faol bozordagi amaldagi narxlar; joriy qiymatni 
aniqlaydi 35

2 Biologik transformatsiya darajasi oʻsish, yetilish va koʻpayish jarayonlari; aktiv 
qiymatining ortishini tavsiflaydi 25

3 Mahsuldorlik koʻrsatkichlari hosildorlik, sut sogʻimi, tirik vazn; ishlab 
chiqarish salohiyatini baholaydi 20

4 Kutilayotgan iqtisodiy manfaatlar kelajakdagi pul oqimlari va foyda; iqtisodiy 
samarani aniqlaydi 20

Jami 100

Taklif etilgan modelda biologik aktiv qiymati to‘rt omilning o‘zaro bog‘liqligi asosida aniqlanadi. Bunda 
bozor narxlari asosiy omil sifatida saqlanib qoladi, biologik transformatsiya, mahsuldorlik va kelgusida daromad 
keltirish salohiyati esa baholash jarayonida birgalikda hisobga olinadi. Natijada biologik aktivning iqtisodiy 
qiymatini nisbatan batafsilroq ifodalash imkoniyati yuzaga keladi. An’anaviy va taklif etilgan usullarning qiyosiy 
tavsifi 3-jadvalda keltirilgan.

1	  Manba: IAS 41 [3] asosida muallif tomonidan tuzilgan.
2	  Manba: IAS 41 [3] va W. Shu [8] asosida muallif tomonidan ishlab chiqilgan.

3-jadval
Anʼanaviy va taklif etilgan baholash usullarining qiyosiy tavsifi3

Koʻrsatkich Anʼanaviy baholash Koʻp omilli model
Bozor narxlari + +

Biologik transformatsiya – +
Mahsuldorlik koʻrsatkichlari – +

Kutilayotgan iqtisodiy manfaatlar – +
Baholashning aniqlik darajasi oʻrtacha yuqori

Moliyaviy hisobotlarning ishonchliligi oʻrtacha yuqori
Investitsiyaviy jozibadorlik oʻrtacha yuqori

3. Ishchi hisobvaraqlar tizimi va hisob siyosati masalalari
Biologik aktivlar bo‘yicha sintetik va analitik hisobni yanada samarali tashkil etish maqsadida tashkilotning 

ishchi hisobvaraqlar rejasini 21-son BHMSda belgilangan hisobvaraqlar rejasi asosida shakllantirish va hisob 
siyosatida aks ettirish lozim [4]. Shu asosda biologik aktivlar hisobini takomillashtirish uchun alohida ishchi 
hisobvaraqlarni kiritish taklif etiladi. Bu biologik aktivlarga aloqador tezkor va tahliliy axborotni shakllantirish, 
ular bilan bog‘liq daromadlar, xarajatlar va qiymat o‘zgarishlarini alohida-alohida hisobga olish imkonini beradi.

4-jadval
Biologik aktivlar hisobi uchun taklif etilgan ishchi hisobvaraqlar4

Hisobvaraq Nomi Vazifasi

0180 Uzoq muddatli biologik aktivlar koʻp yillik oʻsimliklar, mahsuldor va ishchi 
hayvonlarni umumiy hisobga olish

0181 Oʻsimliklar koʻp yillik daraxtzorlar va oʻsimliklar hisobi
0182 Hayvonlar mahsuldor va ishchi hayvonlar hisobi

2600 Joriy biologik aktivlar va qishloq xoʻjaligi mahsulotlari bir yillik oʻsimliklar hamda olingan 
mahsulotlar hisobi

2610 Oʻstirishdagi hayvonlar oʻstirishdagi yosh chorva mollari hisobi
2620 Boquvdagi hayvonlar boquvdagi (bo‘rdoqidagi) hayvonlar hisobi

9071 Biologik aktivlarni dastlabki tan olishdan daromadlar dastlabki tan olishdagi daromadlarni 
hisobga olish

9072 Haqqoniy qiymatning oshishidan olingan foyda sotish xarajatlari chegirilgan haqqoniy 
qiymat oʻsishidan foyda

9171 Biologik aktivlar xarajatlari aktivlarni saqlash va mahsulot olish 
xarajatlari

Ishchi hisobvaraqlardan foydalanish hisob siyosatida mustahkamlanishi lozim. Hisob siyosatida haqqoniy 
qiymatni aniqlash usullari, biologik transformatsiyani buxgalteriya hisobida aks ettirish tartibi, daromadlarni tan 
olish va baholashda foydalaniladigan axborot manbalari hamda ochib berish talablari aniq belgilab qo‘yilishi 
kerak. Biologik aktivni tan olishda uch mezon — aktiv ustidan nazoratning mavjudligi, kelgusida iqtisodiy 
foyda olish ehtimoli va qiymatni ishonchli baholash imkoniyati — asos qilib olinadi. Bozor ma’lumotlari yetarli 
bo‘lmagan hollarda muqobil yondashuv sifatida diskontlangan pul oqimlari usuli qo‘llaniladi.

4. Biologik aktivlar salmog‘ining amaliy tahlili
O‘zbekiston Respublikasining ayrim qishloq xo‘jaligi korxonalari moliyaviy hisobotlari asosida o‘tkazilgan 

tahlilda biologik aktivlar salmog‘ining o‘sish dinamikasi kuzatilgan. Asosiy vositalar ulushida esa ayrim davrlarda 
nisbatan pasayish qayd etilgan (5-jadval).

5-jadval
Ayrim qishloq xoʻjaligi korxonalari aktivlari tarkibida biologik aktivlar salmogʻi, % (2022–2025-yillar)5

№ Korxona nomi 2022 2023 2024 2025 Oʻrt.
1 «Mehnat Baxtli Sut» MChJ 18 21 24 27 22,5
2 «Indorama Agro» MChJ 32 35 38 40 36,3
3 «Yangi Toshkent konserva» MChJ 10 14 16 19 14,8

3	  Manba: [3; 7; 8] asosida muallif tomonidan tuzilgan.
4	  Manba: IAS 41 [3] va 21-son BHMS [4] asosida muallif tomonidan ishlab chiqilgan.
5	  Manba: korxonalarning moliyaviy hisobotlari asosida muallif hisob-kitobi.

5-jadval ma’lumotlariga ko‘ra, chorvachilikka ixtisoslashgan «Mehnat Baxtli Sut» MChJda biologik aktivlar 
ulushi to‘rt yil davomida 18 foizdan 27 foizgacha oshgan. Paxta-to‘qimachilik yo‘nalishida faoliyat yurituvchi 
«Indorama Agro» MChJda mazkur ko‘rsatkich 32–40 foizni tashkil etib, tahlil qilingan korxonalar orasida 
nisbatan yuqori bo‘lgan. Faoliyati turli yo‘nalishlarni qamrab olgan «Yangi Toshkent konserva» MChJda biologik 
aktivlar ulushi nisbatan past bo‘lsa-da, uning o‘sish dinamikasi saqlanib qolgan. Taklif etilgan ko‘p omilli model 
va ishchi hisobvaraqlar tizimidan biologik aktivlar hisobini takomillashtirishda foydalanish tavsiya etiladi. Mazkur 
yondashuv biologik aktivlarni haqqoniy qiymatda baholash aniqligini hamda moliyaviy hisobot ma’lumotlarining 
ishonchliligini oshirishga ko‘maklashishi mumkin.

X U L O S A  V A  T A K L I F L A R
O‘tkazilgan tadqiqot asosida quyidagi xulosalarga kelindi. Birinchidan, biologik aktivlarning iqtisodiy 

mohiyati aniqlashtirilib, ularni biznes jarayonlaridagi harakatiga ko‘ra uzoq muddatli va joriy biologik aktivlarga 
ajratish asoslandi. Ikkinchidan, bozor narxlari, biologik transformatsiya darajasi, mahsuldorlik va kutilayotgan 
iqtisodiy manfaatlarni birgalikda hisobga oluvchi ko‘p omilli baholash modeli ishlab chiqildi. Uchinchidan, 
biologik aktivlarning sintetik va analitik hisobini tashkil etishga doir ishchi hisobvaraqlar taklif qilinib, ularni hisob 
siyosatida aks ettirish tartibi asoslandi. Mazkur takliflarni amaliyotda qo‘llash moliyaviy hisobot ma’lumotlarining 
aniqligi, shaffofligi va ishonchliligini, shuningdek, agrar korxonalarning investitsiyaviy jozibadorligini oshirishga 
xizmat qilishi mumkin.

